MINUTI 


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 1

It-Tlieta, 24 ta’ Mejju, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fit-3:06 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. David Agius; l-Onor. Clayton Bartolo, Ministru għat-Turiżmu; l-Onor. Glenn Bedingfield;  l-Onor. Graham Bencini;  l-Onor. Andy Ellul, Segretarju Parlamentari għad-Djalogu Soċjali; u l-Onor. Alex Muscat, kienu preżenti.

TALBA

L-Iskrivana qalet it-talba.


PERMESS LILL-MIDJA

Il-membri tal-midja ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

[bookmark: _Hlk104732184]DISKUSSJONI DWAR KIF SE JIĠU STRADATI L-LAQGĦAT TAL-KUMITAT GĦAL DIN IL-LEĠIŻLATURA. 

Il-Kumitat stieden lis-Sur Charles Deguara, Awditur Ġenerali, sabiex jieħu parti fid-diskussjoni.

Fuq suġġeriment taċ-Chairman il-Kumitat qabel li l-laqgħat jibdew isiru kull nhar ta’ Tlieta fis-2.00 p.m. 

Għar-rigward tas-suġġetti li kellhom jiġu diskussi mill-Kumitat, iċ-Chairman qal li n-naħa tal-Oppożizzjoni kienet qiegħda tipproponi li l-ewwel rapport għad-diskussjoni għal din il-leġiżlatura jkun ir-rapport tal-Awditur Ġenerali, An Investigation of Matters Relating to the Contracts awarded to ElectroGas Malta Ltd. by Enemalta Corporation.  Huwa ppropona wkoll li d-dokumentazzjoni kollha li ġiet ippreżentata, u x-xhieda kollha li ngħatat fl-aħħar leġiżlatura dwar dan ir-rapport, tkun tifforma parti mid-diskussjoni li kien se jagħmel il-Kumitat.
 
L-Onor. Andy Ellul qal li n-naħa tal-Gvern ma kenitx qed issib oġġezzjoni li, minkejja li l-prassi tal-Kumitat dejjem kienet li l-ewwel item tal-leġiżlatura jkun imressaq min-naħa tal-Gvern, il-Kumitat ipoġġi fuq l-aġenda tiegħu bħala l-ewwel item ir-rapport tal-Awditur Ġenerali dwar ElectroGas, bl-intendere li jkun hemm a clear timeline ta’ meta d-diskussjoni dwaru kienet se tintemm. Huwa qal ukoll li n-naħa tal-Gvern xtaqet li ttella’ għad-diskussjoni r-rapport tal-Awditur Ġenerali, Malta’s Efforts at Alleviating Poverty, u ppropona li jkun hemm żewġ diskussjonijiet b’mod parallel dwar żewġ rapporti differenti, wieħed magħżul min-naħa tal-Gvern u l-ieħor magħżul min-naħa tal-Oppożizzjoni, dejjem sakemm ikun hemm qbil dwar timeline ċar għad-diskussjoni dwar ir-rapport ta’ ElectroGas. 

Iċ-Chairman qal li filwaqt li l-Oppożizzjoni ma kellhiex oġġezzjoni li fil-Kumitat ikun hemm għaddejjin żewġ diskussjonijiet paralleli dwar żewġ items differenti, wieħed imressaq min-naħa tal-Gvern u l-ieħor imressaq min-naħa tal-Oppożizzjoni, ma kenitx qed taqbel li jingħataw deadlines, u fakkar li kien hemm diversi rulings mogħtija mis-Sedja li kienu jgħidu li ma jistax jiġi mpost limitu dwar kemm xhieda tista’ ddum tingħata quddiem il-Kumitat. Huwa ssuġġerixxa li l-Oppożizzjoni tissottometti l-lista tax-xhieda min-naħa tagħha, u jekk in-naħa tal-Gvern tħoss li d-diskussjoni tkun qiegħda titwal b’mod mhux neċessarju, il-Kumitat jibda jiltaqa’ darb’oħra fil-ġimgħa li fiha jkun jista’ jiġi diskuss suġġett magħżul min-naħa tal-Gvern. 

Kemm l-Onor. Clayton Bartolo kif ukoll l-Onor. Glenn Bedingfield qalu li peress li s-suġġett ta’ ElectroGas kien wieħed vast, kien ikun aħjar li l-ewwel jiġi eżawrit dan ir-rapport, imbagħad il-Kumitat jibda jiddiskuti suġġett ieħor. 

L-Onor. Bartolo ssuġġerixxa li kemm-il darba d-diskussjoni dwar ir-rapport ta’ ElectroGas tkun qed titwal, jew il-lista tax-xhieda tkun waħda twila ż-żejjed, il-Kumitat jibda jiltaqa’ darbtejn jew tlett darbiet matul il-ġimgħa sabiex jiġi eżawrit is-suġġett.

Il-Kumitat qabel ma’ dan is-suġġeriment.

Fit-3.58 p.m. iċ-Chairman aġġorna l-Kumitat għal nhar it-Tlieta, 31 ta’ Mejju 2022, fis-2.00 p.m.

